ПРИЛОЖЕНИЕ №3

Можга ёросысь Сибы гуртэз ваньмыз тодо. Рая кенак но татын вордћськемын. Мыным со тодэ ваёнъёссэ гожъяса ик сётћз. Тани кыџе ивор вайи урокамы.

«Игнатий но Василий Гавриловъёс вордскемын трос нылпиё удмурт крестьян семьяын. Пиналъёссы куать кузя вал: Андрей, Мария, Иван, Игнатий, Василий, Михаил. Пиналысен анай-атайтэк кыльыса, куинь вынъёс кошконо луиллям: Игнатий, Василий но Михаил. Андрей агайзы юртаз кыльыса, семья кылдытыса, ожын быриз. Одћг гинэ нылыз вань. Иван кышно вылэ гуртэ ик пыриз. Игнатиен Василий гужем гуртэ берто ке, котыр улос ик югдытске вал кадь. Праздник вуэ. Игнатийлэн кышноез - артистка. Ми сое Клаши кенак шуылћмы. Туж чебер, удмурт дћськутэн дћсяськыса (тыбыраз чалмаен, азяз уксётћрлыкен), бызьылыса ошмесысь карнанэн ву нуллэ вал, нош ми, пичиос, синмес вошъятэк со шоры учкиськомы.

Арлы быдэ гужем спектаклен бертыло вал Клаши кенак но Васягай. Васса Виноградоваен Клавдия Гаврилова туж шулдыр кырњаллязы». Тћни сыџеесь тодэ ваёнъёсыз Рая кенаклэн. Со сяна, мукет тодмо адямиос сярысь но вераз:

«Михаил Покчи-Петров милям бускельмы вал. Соос но трос кузя будћзы: Алексей, Михаил, Екатерина, Иван, Семён. Туж куанер улћзы. Миша пичи дыръяз ик туж визьмо вал. Ураметћ кошкисьёслэн «кинлэн тон пиез?» юамзылы «колхоз пуклё» шуылћз. Москваын дышетскон дыръяз вуылыкуз ми солэсь возьдаськылћмы. Туж йќно, сьќд йырсиё, чебер дћсяськыса бертылћз. Одћг пол Москваысь кышнозэ но вайылћз. Њуч вал со, озьы ик артистка. Ижкаре бертэм бераз, кышноез сьќраз ќз лыкты. Люкиськизы. Покчи-Петров самой кужмо вакытаз кулћз. Ми сое удмурт Маяковский шуиськомы вал.

Тодосчи М. И. Шишкин но милям гуртысь. Атаез ожын бырыса, песятаез вќзын будћз. Песятаез сое аслаз пиез кадь карыса будэтћз, дышетскыны но юрттћз. Ижевскысь сельхозинститутэз быдтыса, уйпал ёросын ужаз, собере нош дышетсконзэ азьланьтћз.

Тодосчи А. Ф. Шутов милемын артэ коркан вордћськемын. Туж чебер мусо нуны вал со, доразы юромо вешаны ветлылћм. Туж сабырлы, ужась, синмаськымон песянай-песятаез но, анай-атаез но. Будэм бераз ќй адњылы»

Тћни сыџе тунсыко тодэ ваёнъёсыз Лебедева Раиса Николаевналэн.
